„Mladi i jednakopravnost spolova u Bosni i Hercegovini“

„Što nas čini različitim, čini nas jednakim.“

U supermarketima naših tradicionalih bosanskoherecegovačkih života se održava velika rasprodaja identiteta. Ja sam na putu  za kupovinu, na putu svog razvoja, naišla na tablu „Usudi se da budeš drugačiji!“
Radije ću biti drugačija od ostalih. Lijepo je biti drugačiji od ostalih. Teško je to biti. Teško se kontrolisati u gužvi ljudi kojima je dovoljno jednostavno se prilagoditi nametnurim stereotipima. Teško je uspjeti u sredini koja nerijetko dozvoljava da budeš drugačiji, da razmišljaš drugačije. Drugačije ili svjesno? Drugačije ili realno?  Šta je realno za očekivati u sredini koja je kao takva konstruisana. Zemlja u kojoj je, nevjerovatno ali istinito, nacionalno primarni intres. Sramimo se svojih različitosti. Umjesto da budu ponos naš!
Tako je i sa ravnopravnosti spolova. Neću koristiti pojam „gender“ kako bi me mnogi mogli razumjeti. To je podatak koji govori dovoljno, sam za sebe. Sam za sve nas. 

Teško je tako doprijeti do umova mase nagomilane pred ulazom u supermarkete. Dovoljno je izvršiti pritisak rasprodajom. Ljudi su danas, nažalost, na kupovinu. Čak su pristali da imaju odvojene ulaze po spolnoj identifikaciji. Tamo su negdje police za žene koje nude proizvode, kalupe svih onih karakteristika i zanimanja tipičnih za žene. Tu su i odvojene police za muškarce sa kalupima za prave, jake i sposobne mačo tipove, sa svim vrstama zanimanja za muškarce. Šteta što nema police i za mene. Hoće li neko za mene i nas rijetke, osvještene, napraviti rasprodaju? Prave vrijednosti se ne stiču lako. Prave vrijednosti se ne kupuju. Prave vrijednosti i znanje su neprocjenjivi. Nažalost, rijetki su to spoznali i žele biti svjesni toga. Ostali (čitati: većina), ili ne znaju, ili ne žele da znaju.
Usput sam, eto, srela i svojevoljno se priklonila grupi mladih ljudi, sličnih meni. Revolt. Kažu oni da se aktivno bore protiv svih oblika diskriminacije. Kažu i da im ne smeta to što ja, žena, imam mnoge „tipično muške“karakteristike i da me zbog toga neće označavati kao „agresivnu“ i „nedisciplinovanu“, kao što je to jednom jedan profesor, nazovimo ga i akademskim građaninom, uradio. Teško našim obrazovnim institucijama s takvim kadrovima. Teško roditeljima i onoj djeci, koju takav kadar odgaja i obrazuje.
Napisah prije, teško je biti drugačiji od ostalih. Ali, mnogo je draže i lijepše to biti. Nevjerovatan je osjećaj, pronaći i raditi uz ljude koji osjećaju i misle isto.

Lakše je kročiti putevima života držeći se za ruku sa istima.
Volim vjerovati da će mnogima dojaditi uporno čekanje u redovima za ulaz u supermarketima, bez obzira na koji ulaz ulazili, pa će se kao i ja priključiti ovoj ili nekoj drugoj grupi maloj, ali punoj jednakosti i optimizma, kako bi zajedno dostigli svoj cilj: promjene.

Da mi to možemo! Mi to zaslužujemo! Ja to zaslužujem!

D.B.
